Юл йөрү кагыйдәләре.
( Бакча балалары  өчен)
Максат:
1. Юл аша чыкканда светофорның төсләренә, машиналарның юнәлешенә игътибар итәргә өйрәтү.
2. Машиналарның күп төрле булуын, аларның кешегә күрсәткән файдаларын искә төшерү.
3. Юл инспекторы хезмәте белән таныштыру.
Материал: светофор, юл билгеләре, руль, кызыл, сары, яшел түгәрәкләр.
Шөгыльнең барышы:
Идәндә юл билгеләре, светофор, юл өчен сызыклар, уенчык машиналар.
Тәрбияче: Балалар, сез биредә нәрсәләр күрәсез?
Балалар: Ниндидер түгәрәкләр, рәсемнәр.
Тәрбияче: Болар болалар юл билгеләре дип атала. Әйдәгез әле, бергәләп кабатлыйк.
Балалар: Юл билгеләре.(2-3 тапкыр).
Тәрбияче: Ә бу юл билгеләре ни өчен кирәк микән соң? Сезнең аларны күргәнегез бармы?
Балалар: Бар. Урамнарда бар алар. Юлда дөрес йөрү өчен.
Тәрбияче: Әйе, балалар. Урамда хәвеф-хәтәрсез йөрү өчен юл билгеләре кирәк. Ә безгә аларны өйрәнергә кирәк.
Тәрбияче: Ә хәзер исегезгә төшерик әле. Мин сезгә бер шигырь сөйлим, ә сез аның нәрсә турында икәнленген миңа әйтерсез.
Урам уртасында тора
Өч күзле бер командир.
Үзе усал, үзе кырыс,
Үзе безгә якын дус.
Аның күзләреннән чыга
Кызыл, сары, яшел ут.
Безгә чиратлап чәчә ул
Төрле күздән, төрле ут.
Балалар: Светофор.
Тәрбияче: Дөрес, бу светофор.
Тәрбияче: Светофорда нинди төсләр бар?
Балалар: Кызыл, яшел, сары.
Тәрбияче: Кайсы төстә без нишләргә тиеш әле? Әйдәгез искә төшерик.
Балалар: кызыл ут янса- көтәргә, сары утта - әзерләнергә, ә яшел утта – кузгалырга.
Тәрбияче: Хәзер уен уйнап алыйк. Берничә бала машина була, алар кулына руль тоттырабыз. Ә калганнары - җәяүлеләр. Ә минем кулымда кызыл, сары, яшел төстәге түгәрәкләр. Мин җәяүлеләр өчен яшел түгәрәк күтәрсәм, бу вакытта машинадагыларга кызыл түгәрәк була. Җәяүлеләр юлны аркылы чыга, ә машинадагыла көтеп тора. Һәм киресенчә.
(Уенда җиңүчеләр билгеләнә).
Тәрбияче: Балалар сез әкиятләр яратасызмы? Мин сезгә бер әкият сөйлим, игътибар белән тыңлагыз. (Рәсемнәрен күрсәтеп сөйләү).
Борын-борын заманда бик күп машиналар яшәгән ди. Бер көнне алар юл чатында очрашкан. Менә алар арасында бәхәс чыккан. Кем беренче булып узып китәргә тиеш.
Йөк машинасы: Мин иң кирәкле машина. Төзелешкә кирпечләр илтәм. Мине төзүчеләр көтә.Мин беренче китәм.
Автобус: Юк, юк, иң кирәклесе – мин. Пассажирларны ял итәргә алып барам.
Юл чистартучы машина: Сез нәрсә бәхәсләшәсез?Беренче булып мин узарга тиеш. Чөнки мин урам себерәм. Тузан булмасын дип юлга да су сибәм.
Иң кечкенә машина: Алга мине үткәрегез. Мин туңдырма алып барам.
Тәрбияче: Машиналар бик нык тавышлана башлаганнар. Бәхәс кызган. Бу тавышны ишетеп милиционер килгән. Ул үзенең таягын күтәргән. Шоферлар китәргә әзерләнгән.Милиционер кайсы машинага китәргә кушкан, шунысы кузгала икән. Аларның берсе дә бәхәсләшеп тормаган. Һәр машина чираты җиткәч, үз юлы белән китеп барган.
Тәрбияче: Балалар, бу әкияттә сүз нинди машиналар турында барды?
Балалар: Автобус, Юл чистартучы машина, җиңел машина, йөк машинасы.
Тәрбияче: Тагын нинди машиналар беләсез ?
Балалар: Камазлар, краннар, тракторлар һ.б.
Тәрбияче: Балалар, юлда юнәлешне кем күрсәтә?
Балалар: Милиционер абый.
Тәрбияче: Дөрес. Милиционерлар – алар юл инспекторлары. Алар юлда иң кирәкле кешеләр. Аларга шоферлар да, мотоцикл йөртүчеләр дә буйсына. Инспекторлар җәяүлеләрнең дә юлын күзәтә. Алар эссе җәйдә дә, яңгырлы көздә дә, салкын кышта да поста торалар. Юл халәкәте вакытында да иң беренче булып юл инспекторлары ярдәмгә килә. Юлда йөрүче машиналарның төзеклеген дә алар тикшерә.
Тәрбияче: Менә күпме яңалык белдек без бүгенге дәрестә. Мин сезгә бер әйтем әйтәм, бергәләп уйлыйк әле.
Юлда булсаң уяу йөр.
Юлда да акыл кирәк.
Әйтемнәрне анализлау.
Йомгаклау.
